
ভবেন্দ্ৰ নাথ শইকীয়াৰ আত্মকথা ‘জীৱন-বৃত্ত’ত ব্যৱহৃত উপভাষাৰ ধ্বনিগত আৰু ৰূপগত সমলৰ স্বৰূপ
ড॰ বনশ্ৰী নাথ
সংক্ষিপ্তসাৰঃ
ভাষিক পৰিবেশ এটাত মুখামুখিকৈ কৰা ভাষিক যোগাযোগত শ্ৰোতাৰ বাৰ্তাগ্ৰহণ ক্ষমতা আৰু দক্ষতাৰ ওপৰত নিৰ্ভৰ কৰি ভাষা সংযোগ কৰা হয়৷ বক্তাৰ ভাষিক দক্ষতা আৰু সাৱলীলতাইয়ো এই ক্ষেত্ৰত প্ৰভাৱ পেলায়৷ বিষয় উপস্থাপনৰ প্ৰয়োজনীয়তাত কেতিয়াবা এটা কথনৰ মাজত অন্য ভিন্ন ভাষাৰ সমল সংযোগ কৰি ভাৱ বিনিময় কৰা হয়৷ ভাৱ প্ৰকাশৰ অনুকুলে এটা কথনতে মূল ভাষা(মান্য ভাষা)-টোৰ লগত সেই ভাষাৰে স্থানীয় আঞ্চলিক ৰূপ বা উপভাষিক ৰূপ সংযোগ কৰা হয়৷ কথনৰ দৰে লিখিতভাৱে ভাৱ প্ৰকাশ কৰোতেও বিষয়ৰ উদ্দেশ্য আৰু গুৰুত্বভেদে লেখকে এটা ভাষাৰে  ভিন ভিন ভাষাৰূপ সংযোগ কৰি ভাৱ প্ৰকাশ কৰে৷ সাহিত্য পাঠ এটাত ঘটা এনে ভাষা ব্যৱহাৰত বিভিন্ন ভাষিক, সামাজিক আৰু আনুসংগিক কাৰকে প্ৰভাৱ পেলায়৷ আত্মকথাধৰ্মী লেখাসমূহ লেখকৰ ব্যক্তিগত জীৱন তথা কৰ্মৰ দলিলস্বৰূপ৷ বাস্তৱ জীৱনৰ বিভিন্ন গাঁথা অংকণ কৰা এই লেখাসমূহ স্বাভাৱিক আৰু জীৱন্ত ৰূপত উপস্থাপন কৰা হয়৷ সেয়ে পৰিস্থিতিয়ে নিৰ্দেশ কৰামতে এনে লেখাত বৰ্ণনীয় ঘটনাৰ লগত সংগতি ৰাখি ভাষা সংযোগ কৰা হয়৷ বাস্তৱ জীৱনৰ লগত জড়িত বিভিন্ন ঘটনা-পৰিঘটনাসমূহ বাস্তৱিক ৰূপত উপস্থাপন কৰোঁতে ব্যক্তিগত জীৱনৰ ভাষিক পৰিবেশক প্ৰাধান্য দি ভাষা সংযোগ কৰা হয়৷ ফলত সাধাৰণ কথনৰ ভাষিক পৰিবেশ এই লেখাসমূহত দেখা যায়৷ আত্মকথাধৰ্মী সাহিত্যৰ ভাষাৰূপৰ বিশ্লেষণে এনে সাহিত্যত ভাষা ব্যৱহাৰৰ স্বৰূপ স্পষ্ট কৰিব৷ এই আলোচনাত ভবেন্দ্ৰনাথ শইকীয়াৰ আত্মকথা ‘জীৱন-বৃত্ত’ত অসমীয়া মান্য ভাষাৰ লগত কিদৰে বিভিন্ন উপভাষিক ৰূপ ব্যৱহাৰ হৈছে সেই বিষয়ে আলোচনা কৰা হ’ব৷

